
[bookmark: _GoBack]ТАҚЫРЫБЫ: Оқушыны шығармашылық шыңына жетелеу – жауапты іс
Жоспар
Кіріспе
   Шығармашылық  - оқушының белсенділігі мен дербес іс-әрекетінің ең жоғарғы түрі.
Негізгі бөлім
   1. Шығармашылық қабілетті дамытуды педагогикалық тұрғыда сипаттау.
   2. Шығармашылық қабілетті дамытудың  психологиялық ерекшелігі. 
   3. Оқушының  шығармашылық қабілетін дамытудың  жолдары мен шарттары.
Қорытынды
   Шығармашылық қабілетті дамытудағы мұғалімнің іс- әрекеті.

       Мектептегi оқыту үрдiсiнiң негiзгi мақсаты – баланың бiлiм игеру кезiнде ойлау қабiлетiн қалыптастыру, сол арқылы таным әрекетiн белсендi етiп, шығармашылық қабiлеттерiн тәрбиелеп, дамыту болып табылады.  Мектеп қабырғасында оқушы бiлiм стандартына сәйкес бiлiм алумен қатар ғылым көкжиегiне көз жiберiп, зерттеу мен зерделеудi, саралап, сараптауды үйрене бастауы тиiс. Бүгiнгi күнi өте қабiлеттi, дарынды балаларды iрiктеп, олардың дамуына жағдай жасау – кезек күттiрмейтiн iс. Жаңашыл мұғалiмнiң сабақ берудегi басты мақсаты - оқушылардың iскерлiгi мен дағдыларын қалыптастыра отырып, шығармашылық жұмысқа баулу, ой-өрiсiнiң дамуына мүмкiндiк тудыра бiлуi болса, мiндетi -  оқушылардың шығармашылылық қабiлетiн дамыту, жан-жақты дамуына көңiл бөлу, ғылыми- зерттеу дағдыларын қалыптастыру болып табылады.
      Қазіргі заманда Қазақстанның өзіне ғана тән ұлттық сипаты бар білім беру жүйесін одан әрі дамыту, білім беру саласында әлемнің басқа да алдыңғы қатарлы беделді де, белді елдерімен қатар жұмыс жасау, қазақ тілін дамытуда өзіндік үлес қосу, бүкіл әлемдік деңгейге көтеру, білім беру ісінде әлеуметтік кеңістікке шығу алдағы тұрған міндеттер. Сабақ әрі тартымды, әрі қызықты, әрі сапалы болуы әр пән мұғалімінің өзіне, білім деңгейіне, кәсіби шеберлігіне байланысты. Оқу мен тәрбиенің негізі-сабақ. Сондықтан сабақ тартымды, әсерлі, мақсаты айқын, қызықты және толық мәнді болуы тиіс. Сабақта түрлі тақырыптарды меңгеру барысында оқушының дүниетанымын кеңейтіп, танымдық құзыреттілікті қалытастыру іске асырылады.
      Таным- адамдардың жаңа білімді игеру үдерісі. Түсіндірме сөздікте «таным – білімге қол жеткізу, тиісті білімді алу», «тану – заттардың пайда болуын, маңызын білдіреді» деп көрсетілген. [4,12] Таным – адамның жаңа әрі тың білімді игеріп, рухани байлығының өсуі. Таным – ақиқатқа жету, бұрын таныс емес шешімдерді іздеу, жаңалық ашу, оны іздеу. Соның нәтижесінде ғана оны өмірде пайдалануға жол ашылады. Мұғалім сабақты дұрыс жоспарлап, мақсатын нақты белгілеп алмайынша, дегеніне жете алмайды. Қазіргі заманның жаңашыл мұғалімі сабақтың мазмұнын, құрылысын, дәлдігін, жұмыс жүргізу тәсілін мұқият ойластыруы қажет. Сабақты жоспарлағанда оқыта отырып  үйрету, үйрете отырып тәрбиелеу, тәрбиелей отырып дамыту шарттарын ескеруіміз керек.
    Оқыту, яғни білім беру мақсаты. Ғылыми-теориялық жағынан не айтуға тиіспіз? Оны қандай мөлшерде, қалай қабылдату керек?
    Үйрету. Оқушы білгенін өмірде қолдана отырып, ережеге байланысты тапсырманы қиналмай орындауы керек.
    Тәрбиелеу. Әр түрлі әдіс-тәсілдер арқылы оқушыларды жақсы қасиеттерге тәрбиелеу.
    Дамыту. Оқушылардың логикалық ойлауын қамтамасыз ету. Ой-өрісін шыңдай отырып, өмірге көзқарасын қалыптастыру. Бойындағы өнерін танып, бағыт-бағдар беру. 
     Ғылымға қызықтыру. Оқушыға беретін тапсырмаларда дәлелдейтін, түсіндіретін, пікірмен келісетін, келіспейтін, ұсыныс енгізетін, сын көзбен қарайтын, бір сөзбен айтқанда, баланы жан-жақты ойландыратын жұмыстар болуы керек.  Мысалы, Қазақ тілін оқытуда жақсы нәтижелерге жету үшін, ең бастысы, оқушылардың қазақ тілінен тілдік қорын молайтуға баса назар аудару керек.. Ол үшін сөздік жұмыстарын үнемі жүргізген дұрыс. Қазақ тіліндегі сөздер көп мағыналы және синонимдер мен омонимдерге бай. Сөйлемде осындай сөздердің мағынасын ажырата білуге, оларды тиімді қолдана білуге үйрету- тіл мамандарының міндеті болуы керек.
     Қазақ тілі мен әдебиеті пәні мұғалімдері оқушылардың сөздік қорын байытуда сөздік жұмысының алатын орнын ерекше түсініп, сабақ үрдісінде сөздік қорды байытудың мынадай жолдарын пайдаланады: мәтін бойынша сөздік қорды байыту, әңгіме, өлең оқытып, мақал-мәтел, жұмбақ жаттату, диалог құру, ойтолғау, эссе, шағын эпизодты әңгімелер, мысалдар, хат жаздыру, түрлі ойындар ұйымдастыру. Әр сабақтарында жаңа сөздерді, сөз тіркесін үнемі сөздік дәптерлеріне жазуын, жатталып отырылуын қадағалап отыру қажет. Игерілген жаңа сөздер ауызша, жазбаша сөзде үнемі қолданылып отырғанда ғана сөздік жұмыстары нәтижелі болады. Сөздікпен жұмыс грамматикалық анықтамалар, жаттығу жұмыстарын бергенде, суретпен жұмыста, өлең, жұмбақ түсіндіргенде, сұрақтарға жауап бергенде де жүргізіліп отырады. 
    Жеке тұлғаны қалыптастырып дамыту және оған жан-жақты терең білім беру мақсатында көптеген білім беру технологиялары ұсынылуда: дамыта оқыту технологиясы, саралап оқыту технологиясы. Оқушылардың ойлау қабілетін дамыту үшін өздігінен жұмыс істеуге баулу, өз ойын тұжырымдауға дағдыландыру, оқушылардың белсенділігін арттыру барысында проблемалық сұрақтарды пайдалану, проблемалық ситуациялар туғызу. Тиімді оқытудың негізгі бір шарты–білімнің мазмұнын дәл, тиянақты анықтау. Негізгі ұғымдар мен мәселелерді, теория мен фактілерді қажеттілігі мен тиімділігіне сай іріктей білу, өз бетімен оқи білуге, білім алуға үйрету. Сонымен қоса қазақ тілі мен әдебиеті  сабағында «Сын тұрғысынан ойлауды дамыту» бағдарламасы: «Ой шақыру», «Сұрақ қою», «Кубизм», «Кластер», «Түртіп алу», «Бес жолды өлең» стратегияларын сабақты өткізу барысында тиімді пайдаланады. Сын тұрғысынан ойлау мен жазу бағдарламасын сабақтарында қолдану оқушыға үйрету емес, оқушының үйренуіне көмектесу негізінде іске асырылады. Бұл жүйе оқытуды жаңаша ұйымдастырудың негізгі міндеттерін жүзеге асырады. Ұжымдық іс-әрекет білім игеруде ортақ қарым-қатынас құралына айналады. Білім алу мұғалім көмегімен оқушылардың білім деңгейіне қарап сараланады.
   Психологтардың зерттеуі бойынша, әрбір баланың бойында шығармашылыққа баулуға әзір болардай өзіндік ерекше қабілет, биімділік бар екен. Бастауыш сыныптарда және орта буында оқушының шығармашылық дамуын бағыттап, бағдарламаса, онда жоғары сыныпқа келгенде, көбінің шығармашылық мүмкіндігі шектеліп, тоқырап қалады.[19]
    Шығармашылық дегеніміз - оқушының белсенділігі мен дербес іс-әрекетінің ең жоғарғы түрі. Бұл мәслені шешуде шығармашылық тапсырмалардың орны ерекше. Шығармашылық бағыттағы тапсырмалар оқушының білім деңгейін - оқушылық деңгейден шығармашылық деңгейге көтеруге жол ашады. Оқушының шығармашылық қабілетін дамыту жолдары:
   - жаңаны, тың нәрсені дамыту, түпкі идеяны табуға ұмтылу(логикалық ойын дамытатын тапсырмалар:сөзжұмбақ, ребус шешу, жұмбақ, мақал-мәтел, қанатты сөздер құрастыру)
   - қиял, ұшқыр ой қалыптастыру (берілен тапсырманы түрлендіру бағытындағы жұмыс түрлері: мәтінді өңдеу, берілген мәтіннен диалог құрастыру, мәтінді жалғастыру)
   - тапқырылық пен шеберлікке  шыңдалу кезеңі(өз ойынан еркін тақырып құрастыруға берілген жұмыс түрлері:өлең, ертегі, шағын әңгіме, эссе, шығарма, хат жазу)
    Шығармашылықты тежейтін үш нәрсе бар: біреуі – «сәтсіздікке ұшыраймын, қолымнан ешнәрсе келмейді» деген қорқыныш сезімі, екінші өзіне өзі тым риза болмаушылық сезімі (не жазса да өзі ұнатпайды, кейде өзін-өзі жек көріп кетеді), үшінші – жалқаулық. Мұндай жағдайда баланы құтқарудың жолдарын таба білу мұғалімнің шеберлігіне байланысты.
   Шығармашылық қабілетті тәрбиелеудің алғы шарттары: 
1. шығармашылық қабілет деңгейін анықтау(топтау, бақылау, қалыптастыру);
2. қызығушылық және шығармашылық пен таным белсенділігін арттыру;
3. оқушы мүмкіншілігіне (потенциалына) сай шығармашылық тапсырмаларды әдістемелік тұрғыда жүйелі түрде орындату;
4. шығармашылық қабілетті тәрбиелеу барысында кездесетін қиындықтар мен қарама-қайшылықтарды есепке алып зерттеу;
5. оқушының шығармашылық қабілеттерін тәрбиелеуді кезең бойынша сатылап дамыту;
6. шығармашылық қабілеттерді тәрбиелеу үрдісін тәжірибе негізінде жинақтау, зерттеліп отырған мәселенің өсу динамикасын бақылау;
7. мұғалім өз ісіне ізденімпаздықпен қарап, сабақты шығармашылықпен өткізу.
    Бастауыш және орта буында шығармашылықтың алғашқы сатысын іс-әрекет және ойын түрінде бастаған дұрыс. Себебі, ойын -  баланың ой-өрісі мен танымының дамуындағы ең күшті әсер ететін фактор. Бала ойын ойнауға қызығу арқылы оның ойлау өрісі және еркін қиялдаумен шығармашылық ойлауы тәрбиеленіп, қалыптасып дамиды. Мысалы, шығармашылыққа тәрбиелеудің бір түрі оқушыны суырыпсалмалыққа үйрету. Өзімнің тәжірибемде 5-6-сыныптарда тірек сөздерді пайдалана отырып, өлең құрастыру, “Синквейн”,“Бір айналым сөйлеу”, “Екі жақты түсіндірме күнделігі”, «Сиқырлы қобдиша», Сен – жазушы, мен – ақын»т.б.  әдістерді және “Не артық?”, “Бәйге”, ”Бақытты сәт” ойындарын жиі қолданамын.  Оқушылардың шығармашылығынан туындаған өлең шумағын сыныпта оқып беру арқылы оның осындай істерге деген ынтасын арттыруға болады. Мұғалім оқушы шығармашылығын дамыту, бағыт-бағдар беру ісінде мыналарды ескеруі керек деп ойлаймын:
   - шығармашылық тапсырманың мазмұн түрін ойлап табу;
   - шығармашылық міндеттерді оқушыға ұсынудың әдіс-тәсілін меңгеру; 
   - көркемдік шешім табу, оқиға құру, образ жасау үшін кілт боларлық жағдайларды тудыра білу;
   - шығармашылық үдерісті фактілер мен мәліметтерге педагогикалық, әдістемелік тұрғыдан баға, қорытынды бере білу, теориялық, практикалық тұжырымдар жасау. 
   Оқушылардың шығармашылық әлеуетін көтеруді мұғалім алдына мақсат етіп қояды. Мұғалім оқушы күйіне кіріп, олардың тақырыпқа қатынас әрекетін ойлайды, өтілетін сабақтың проблемасына қажет жағдайда жоспарланған сабақ мазмұны мен оқыту әдістеріне түзетулер енгізеді.Сабақ тақырыбы бойынша мұғалім оқулықтар, кітаптар, әдістемелік кітаптар, басқа да материалдармен танысады. Мұғалім өзіне, оқушыларға қызықты болатын мәселелерді іздестіреді. Осы мәселелер жөнінде көптеген материалдарды қарастырып, мамандардың пікірлерін ескере отырып, табу қажет. Әр оқушының пән бойынша ізденімпаздық деңгейлері, пәнге қабілеттілігі, қызығушылығы анықталады. Шығармашылық — әр оқушының жеке қабілеттері мен мүмкіндіктерінің, танымдық іс-әрекеттері мен дағдыларының дәрежесін көрсетіп береді. Шығармашылық дегеніміздің өзі ізденімпаздықтан туады.Баланың өзіне деген сенімін туғызу, өзінен шығармашылық қасиет іздете білу. Шығармашылыққа баулу, қалыптастыру үдерісі нақ мектепте басталады. Кез келген оқушы мұғалімнің басшылығымен орындаған шығармашылық жұмысының нәтижесінде өзінің ішкі мүмкіндіктерін дамытады.
    Оқушының жеке тұлғасын, рухани әлемін, ынтасы мен қабілетін дамыту бүгінгі күннің негізгі мәселелерінің бірі. Себебі, оқушылар өз бетімен ізденіп жұмыс істеуге, өз бетінше білімді тәжірибеде, өмірде пайдалануға дағдыланбаған. Осы мәселені шешу жолында оқу материалын түсіндіру кезінде оқушылардың сезіміне, эмоцияға ықпал ету арқылы ынта-ықыласын, қызығушылығын күшейту қажет.Ұстаз еңбегі оқушы білімімен өлшенеді десек, ұстаз еңбегінің күрделілігі — әрбір оқушы жүрегіне жол таба білуінде. Әрбір баланың бойындағы қабілетті дамыту арқылы өзін, өмірді, әлемді танып білуге, қоғам алдындағы жауапкершілік қасиеттерін сезіндіре білуінде жатыр.
      Қазіргі мұғалім әрбір сабаққа, тақырыпқа және әр сыныптың өзіндік ерекшеліктеріне байланысты оқытудың әр түрлі әдістері мен формаларын таңдай білуі қажет. Сонымен қатар, оқушыларды өзіндік жұмыска үйрету, олардың ізденісін ұйымдастыру және кейбір материалдарды кең көлемде беріп, тәрбиелік мақсатқа жету үшін де оқыту формаларын тандай білу керек. Дидактикалық ойындар-оқытудың маңызды құралы. Дидактикалық ойындар-оқыту мақсатын жүзеге асыруға арнайы арналған ойындар. Дидактикалық ойындар байқампаздық, елестету, есте сақтау, сөйлеу, ойлау қабілеттерін, сенсорлық бағдарын дамытады. Ойын элементтерінің мәні-ойын барысында оқушының тілдік қатынас жасауға деген талабы. Қажетті сөздерді үйренсем, тауып айтсам деген ойлау қабілеттерін дамытады.  Сабақта ойын элементтерін қолдану оқушылардың белсенділігін арттырып, оларды ынталандырады, теориялық білімдерін практикада қолдануға үйретеді, іздендіреді қиялын дамытып, шығармашылыққа жетелейді.  Сабақта орынды қолданылатын ойын элементтері оқушының ынтасын арттырып, білім дағдыларын игеріп, іскерліктерін шындауға өз септігін тигізеді. Сабақ барысында орындалатын дидактикалық материалдар оқушыларға ыңғайлы, түсінікті болса, мұғалімнің технологиясы нәтижелі болады. 
     Әр оқушы - бір жұлдыз. Жарқырауына жәрдем беретін - мұғалімдер. Сондықтан әр ұстаз сол жұлдызды сөндіріп алмай, мәңгілік жағатын құдірет иесі болуы керек. Ол үшін оқытудың түрлі тиімді тәсілдерін меңгеріп, оны күнделікті сабақта қолдана білуі тиіс.Сөзімнің соңын қазақ халқының ұлы ақыны Абай Құнанбайұлының философиялық ой – түйінімен аяқтағым келеді: «...естіген нәрсені ұмытпасқа төрт түрлі себеп бар: әуелі – көкірегі ояу байлаулы берік болмақ керек, екінші – сол нәрсені естігенде, я көргенде ғибраттану керек, көнілденіп, тұшынып, ынтамен ұғыну керек, үшіншіден – сол нәрсені бірнеше уақыт қайталап, ойланып, көңілге бекіту керек...»

